
Saptabuddha Stotram

సప్తబుద్ధస్తోత్రమ్ 

ఉత్పన్నో వన్ధుమత్యాం  నృపతివరకులేయో విపశ్యీతినామ్నా
యస్యాశీతిసహస్రాణ్యమరనరగురోరాయురాసీద్  గతానామ్ ।
యేన ప్రాప్తం  జినత్వం దశబలబలినా పోతలావృక్షమూలే
తం వన్దే జ్ఞానవారి  ప్రణమితసకలం  క్లేశవహ్నిం  జినేన్ద్రమ్  ॥ ౧॥
వంశే పృథ్వీశ్వరాణాం మహతి పురవరే యః ప్రజాతోఽరూణాక్షో
వర్షాణామాయురాసీత్  సకలగుణనిధేర్యస్య సప్తాయుతానామ్ ।
సంప్రాప్తా  యేన బోధిః పరహితపటునా పుణ్డరీకస్య  మూలే
తం వన్దే జ్ఞానరాశిం  శిఖినమృషివరం ప్రాప్తసంసారపారమ్   ॥౨॥
యోజాతో నోపమాయాం సుప్రథితయశసామన్వయే  పార్థివానా -

మాయుః షష్టిసహస్రాదభవదురుమతేర్యస్య   సంవత్సరాణామ్ ।
జిత్వా క్లేశానశేషానమృతమధిగతం  యేన శాలస్య మూలే
తం వన్దే ధర్మరాజం భువనహితకరం విశ్వభూనామధేయమ్ ॥ ౩॥
క్షేమావత్యాం ప్రజాతో  మనుజపతిసమేయో వశీ విప్రవంశే
ఆయుర్వర్షాయుతాని  ప్రవరగుణనిధేరష్టచత్వారి   చైవ  ।
జైనేన్ద్రం   యేన లబ్ధం  త్రిభవవధకరం  జ్ఞానఖడ్గేశ్వరేణ 
వన్దేఽహం  సింహకాయం సుగతమనుపమం కకుప్ఛన్దం  మునీన్ద్రమ్  ॥ ౪॥
శోభావత్యాం ద్విజానాం నరపతిమహితేయోఽన్వయే సంప్రసూతస్
తస్యామాయుః సహస్రాణ్యతిశయవపుషస్త్రింశదేవం   బభూవ ।
బుద్ధత్వం  యేన రత్నాచలవరగురుణౌదుమ్బరే ప్రాప్తమాసీద్ 
తం వన్దే శాసితారం కనకమునిమృషిం ధ్వస్తమోహాన్ధకారమ్  ॥ ౫॥
వారాణస్యాం కృషీశక్షితిపతిమహితే విప్రవంశేఽభిజాతో
యస్యామాయుః సహస్రాణ్యతిశయమహితం  వింశతిర్వత్సరాణామ్ ।
యేన న్యగ్రోధమూలే  త్రిభవజలనిధిః  పోషితో దివ్యగత్యా
తం వన్దే వన్దనీయం  మునివరమనఘం కాశ్యపం లోకనాథమ్ ॥౬॥

సప్తబుద్ధస్తోత్రమ్ 

యో జాతః శ్రీవిశాలే  కపిలపురవరే శాక్యరాజేన్ద్రవంశే
యస్యాసీదాయురేకంశతమిహ శరదాం సర్వలోకైకబన్ధోః   ।
నిర్గత్యాశ్వత్థమూలే   నముచిమపి సతాఽనుత్తరా యేన బోధిస్
తం వన్దే శాక్యసింహం సురనరనమితం బుద్ధమాదిత్యబన్ధుమ్   ॥ ౭॥
జాతిం విప్రేతివంశే  నృపవరమహితే కేతుమత్యాం గృహీత్వా
బుద్ధత్వం  యేన లబ్ధమతిగుణనిధినా  నాగవృక్షస్య మూలే ।
అష్టావబ్దాయుతాని   క్షపితభగవతో భావి యస్యాగ్రమాయుర్
వన్దే మైత్రేయనాథం   తుషితపురవరే భావినం లోకనాథమ్ ॥౮॥
స్తుత్వా వై సప్తబుద్ధాన్   సకలముపగతాన్ సప్తసప్తార్కభాసో
మైత్రేయం   చ స్తువన్ వై తుషితపురగతం భావినం లోకనాథమ్ ।
యత్పుణ్యం సంప్రసూతం  శుభగతిఫలదం దేహినామేవ సర్వం
ఛిత్వా సఙ్క్లేశపాశాన్  మునయ ఇవ చరన్ నిర్వృతిం స ప్రయాతు  ॥౯॥
ఇతి శ్రీసప్తబుద్ధస్తోత్రం     సమ్పూర్ణమ్  ॥

